
nunatsinni immikkoortuani siulittaasoq 

Nunatsinni innutaasut amerligaluttuinnartut inooriaatsimut attuumasuteqartunik soorlu sukkornermik, pualavallaarnermik 

uummatikkut taqqatigullu nappateqalersarnerat ilumoorluinnarpoq. Peqqinnissaqarfiup malinnaaniarnikkut 

ajornartorsiuteqarnera ilumoorluinnarpoq. Peqqisutsimut Naalakkersuisoq, Anna Wangenheim tusagassiorfinnut 

nalunaarummini taama allappoq. Inooriaatsimilli allannguiniarneq pineqarpat tamanna inuit ataasiakkaat KISIMIILLUTIK 

akisussaaffigisinnaanngisaannarpaat. Inuiaqatigiittut nammineq sapersunut assapput isaallugu tapersersuinissaq 

pisussaaffigaarput. Nunatsinni nukissallit kisimik kissaatimissut inuuneqassanngippata, nammineq piumassuseqaraluit 

ilisimasatigut piginnaasatigullu aamma tapersersorneqartariaqarput.   

 

Nerisat neriffissallu: inuusunnerni iliuuseqaritsi 

Peqqinnissaqarfiup aqullaarsimanera akueraara. Soorunalumi siunissaq sivikinnerusoq isigalugu nerisat 

allanngortinnerisigut, timigissarnikkut pujortarunnaarnikkullu iliuuseqarsinnaavugut. Tamannali iluamik 

nikisitsisinnaanngilaq. Uagut ilinniagallit ilissilu politikerit matumani pingaarutilimmik inissisimaffeqarpugut. 

Ajornartorsiut annertunerusutut alisinnerusutullu isigisariaqarparput. Inuussutissanut tunngasunik 

ilinniagalittut inuusunnerusunut paasinartumik pissarsiariuminartumillu paarnat naatitat- nerisat neriffissallu 

pillugit ilisimasanik aallarniuteqarnissarput- kiisalu meeqqanut inuusuttunullu paaqqinniffinni nerisat pillugit 

politikkereriikkatta atuutilersinnissaat malinneqarnissaallu siunnersuutigerusuppara. 

Nunatsinni atuarfiit ulluuneranilu paaqqinniffiit nerisat pillugit politikkeqaraluarput. Amerlasuunut tamanna 

nutaarsiassaassappat paasisinnaalluarpara. Tassaniikkaluartut allassimagaluartullu ajoraluartumik ersinngillat. 

Sooq? Inuussutissat pillugit ilinniagallit nerisaqarnermut politikki tigullugu pitsaassutsimik qulakkeerisinnaasut 

tamatuminngalu ulluinnarni inuunermi timitaliisinnaasut amigaataammata. 

Ikittuinnannguit nuna tamakkerlugu siunnersuisinnaappat? 

Massakkorpiaq inuussutissanut tunngatillugu nerisaqarneq neriffissallu pillugit ileqqunik immikkut ilisimasallit 

ikittunnguupput. Nuna tamakkerlugu assammi ataatsimi inussat amerlaqataannaat. Inooriaatsitsigut ileqqugut 

pimoorullugit nikitissagutsigik taakku amerlanerujussuanngornissaat siulliullugu kajumissaarutigissavara. 

Aappaattut politikerinut suliassap kommuninut nuunneqarnissaa siunnersuutigissavara taamaalilluta 

innuttaasut sumiiffippiaanni tikissinnaasagatsigit ilisimasallu pisariaqartitaat taakkorpiaat tunniullugit.  

Sanngiiffeqartut qimataanatik kivinneqassapput. Politikerillu iluaqutaanera takulertorsinnaassavaat. 

Savalimmiuni nerisaqarnermut siunnersortit napparsimmaviit avataanni innuttaasuniittarput. Tamatuma 

sunniuteqarnera paasineqarpoq, taamaalillutik meeqqat amerlanerusut peqqinnartunik nerisaqarnermik 

ilisimasaqalersarput. Ilisimalikkat ilaqutariinnut nassarneqartarnerat paasineqarpoq. Nunatsinni aamma 

taamaaliorsinnaavugut. 



Ataatsimoorluta sunniuteqarsinnaavugut 

Peqqissutsimut Naalakkersuisup isumaa naapertorlugu ikioqatigiikkutta nappaatit inooriaatsimut 

attuumassuteqartut ikilisillugit ilequnik allannguisinnaavugut. Tamatumunnga isumaqataalluinnarpunga. 

Taamaakkaluaq uannut ’ataatsimoorneq’ innuttaasutuinnaq akisusaaffiunngilaq sanilitta ’eqqortunik’ 

peqqinnartunillu pisiniarfimmi kooriminut ikisisoq takugaangatsigu qungujulaarluta immitsinnut 

aalaterisinnaaffipput.  

Nunatsinni inuiaqatigiit siunissaq ungasissoq isigalugu eqqarsarnissamut sapiissuseqartut akisussaaffimmillu 

tigusisut takorloorpakka. Qulleq seqersittagaq pitsaaliuinertaanut sangutissavarput nukiillu tassani atorlugit. 

Siusiussukkummi iliuuseqarneq pitsaaliuinerlu nakorsamik oqaloqateqartussat nappaataallu inooriaatsimut 

attuumassuteqartutut suussusersisassat ikinnerulernissannut iluaqutaavoq. Ajoquserneq pitinnagu 

iliuuseqassaagut – matumanilu kinguaariinni inuusunnerit nukissaapput pingaarutillit - qaangiinakkallu.  

Ataatsimoorluta sunniuteqarsinnaavugut, uagulli ilisimasaqartut piumasunut tamanut neqeruussaagut.  


